
Hĩndĩ ĩmwe tene nyoni nĩciabangire gwĩka iruga 

inene mũno. Ciabangire gwĩkĩra iruga rĩu 

matu-inĩ kũrĩa nyamũ iria itombũkaga itangĩkinya. 

Nyoni ciacemania ciaragia ũhoro wa gũthiĩ kũrĩa 

mathunya. 

Nguru nĩyaiguire ũhoro ũcio. Nĩ yoririe gũthiĩ kũrĩa 

mathunya. Nyoni nĩcietĩkĩrire no nguru ndĩarĩ na 

mathagu. Nguru ĩkĩhoya nyoni imũhe mathagu 

ĩnyitithanie na ngamu. Nyoni igĩtĩkĩra.

Mũthenya wa iruga nĩ wakinyire. Mũthenya ũcio 

nguru yokĩrire tene mũno ĩkĩambĩrĩria wĩra wa 

kwĩĩkĩra mathagu na ngamu. Nyoni ikĩrĩkia gũkĩra, 

nguru yarĩ na mathagu.

GK_L3_BK2.indd   3 09/11/2021   21:54



4

Nyoni nacio nĩciegemetie mũno. Ihinda rĩakinya 

rũgendo nĩ rwambĩrĩirie. Nyoni nĩcio ciatongoretie 

na ciombũkaga ikĩinaga, “Twathiĩ kũũrĩa igũrũ 

kũrĩa mathunya ĩĩ, kũrĩa mathunya ĩĩ … Twathiĩ 

kũũrĩa igũrũ kũrĩa mathunya ĩĩ, kũrĩa mathunya ĩĩ.”

Nguru nĩyo yarĩ thutha na ndĩainaga. Nĩyatigĩtwo 

thutha mũno. Ndĩahotaga kũmbũka na ihenya ta 

nyoni. Kwa ũguo o ũrĩa ciambataga na igũrũ noguo 

yatigagwo na thutha.

O ũrĩa nyoni na nguru ciambataga igũrũ, 

noguo riũa rĩathiaga rĩkĩhiũhaga. Nĩũndũ wa 

ũrugarĩ, ngamu ĩrĩa nguru yanyitithitie mathagu 

nayo nĩ yambĩrĩirie kũringũka. Mathagu namo 

makĩambĩrĩria kuregera. 

Nguru nĩ yamakire mũno. Nĩ yathiire na mbere 

gũkaĩra nyoni imĩteithie. No nyoni itingĩaiguire 

nĩ gĩkeno. No kwambata ciambataga tondũ 

itingĩendire gũcererwo.

Nguru nĩyageririe kwĩyũmĩrĩria no ngamu yothe 

nĩyaringũkire. Mathagu marĩa nguru yahetwo nĩ 

nyoni makiuma. Nguru nayo nĩyambĩrĩirie kũgwa. 

Nĩyaugĩrĩirie na hinya no nyoni ciarĩ kũnene mũno 

itiaiguire.

Nguru nĩ yaharũrũkire na ĩkĩgwa thĩ na mũrurumo 

mũnene ma. Nĩyaiguire ruo rũingĩ mũno na 

ndĩigana kwĩruta harĩa yagũire. Yaikarire o hau 

ĩkĩrĩraga. Mwĩgerekanio ti mwega. Mwĩrĩ wayo na 

magũrũ nĩcioinĩkangire mũno.

Nyoni ciakinya matu-inĩ nĩ ciakorire nyoni ingĩ 

nyingĩ. Cikĩambĩrĩria kũrĩa irio ciarĩ nyingĩ na 

njega. Nyoni ona citiaririkanaga ciuma na nguru. 

Ciakinya kũinũka nĩ ciarigirwo mũno kũrĩa nguru 

yaarĩ.

Nyoni ciakinya thĩ nĩcionire harĩa nguru yagwĩte. 

Nĩ ciaiguire kĩeha mũno na ikĩiguĩra nguru tha 

ciona ũrĩa yaunĩkangĩte. Nĩ ciarigitire nguru na 

thutha ũcio nguru ĩkĩmeera ũrĩa gwathire. Nguru 

nĩyambĩrĩirie kũhona o kahora.

Nyoni nĩciathire na mbere gũtungata nguru nginya 

ĩkĩhona biũ. No ona yahona nĩyatigirwo na irema 

nyingĩ mũno mwĩrĩ. Ningĩ nĩ ũndũ wa kunĩkanga 

magũrũ nguru ndihotaga kũhiũha. Mathĩna mayo 

mothe maumanire na kwĩgerekania.

